
O‘ZBEKISTONDA KICHIK BIZNES 
SUBYEKTLARINI QO‘SHILGAN QIYMAT SOLIG‘I 
ZANJIRIGA INTEGRATSIYALASHNING FISKAL 
VA IQTISODIY SAMARADORLIGI: IXTIYORIY 
O‘TISH MEXANIZMINING MIQDORIY 
BAHOLANISHI

Buxgalteriya hisobi va moliya kafedrasi dotsenti, PhD 
E-mail: jonibei1186@gmail.com 
ORCID: 0009-0005-9468-5761

Annotatsiya. Mazkur maqolada O‘zbekistonda kichik biznes subyektlari — yakka tartibdagi tadbirkorlar va o‘zini o‘zi 
band qilgan shaxslarni qo‘shilgan qiymat solig‘i (QQS) zanjiriga ixtiyoriy integratsiyalash mexanizmining fiskal va iqti-
sodiy samaradorligi miqdoriy jihatdan baholanadi. Aylanma solig‘i o‘rniga QQS va foyda solig‘iga ixtiyoriy o‘tishning davlat 
budjeti, kichik biznes subyekti hamda xaridor uchun yuzaga keltiradigan uch tomonlama samarasi tahlil qilinadi. 2025-yil 
ma’lumotlari asosida o‘tish mexanizmining fiskal ta’siri uchta ssenariy — konservativ, o‘rtacha va optimistik yondashuvlar 
asosida hisob-kitob qilinadi. Natijalar yiliga 1,0–2,8 trln so‘m miqdorida qo‘shimcha fiskal samara olish imkoniyati mav-
judligini ko‘rsatadi. Buyuk Britaniya, Hindiston va Qozog‘iston tajribasi bilan qiyosiy tahlil mazkur mexanizmning xalqaro 
amaliyotga mosligini hamda kichik biznesni rasmiy iqtisodiy jarayonlarga kengroq jalb etishdagi amaliy ahamiyatini tas-
diqlaydi.

Kalit so‘zlar: kichik biznes, QQS zanjiri, ixtiyoriy integratsiya, fiskal samara, aylanma solig‘i, soliq krediti, uch tomonlama 
samara, yakka tartibdagi tadbirkor, o‘zini o‘zi band qilgan shaxs.

Аннотация. В данной статье проводится количественная оценка фискальной и экономической эффективности 
механизма добровольной интеграции субъектов малого бизнеса — индивидуальных предпринимателей и 
самозанятых лиц — в цепочку налога на добавленную стоимость (НДС) в Узбекистане. Анализируется трёхсторонний 
эффект добровольного перехода с налога с оборота на НДС и налог на прибыль для государственного бюджета, 
субъекта малого бизнеса и покупателя. На основе данных 2025 года фискальный эффект механизма перехода 
рассчитывается по трём сценариям — консервативному, среднему и оптимистическому. Полученные результаты 
показывают возможность формирования дополнительного фискального эффекта в размере 1,0–2,8 трлн сумов 
в год. Сравнительный анализ с опытом Великобритании, Индии и Казахстана подтверждает соответствие 
предлагаемого механизма международной практике, а также его практическую значимость для более широкого 
вовлечения малого бизнеса в формальные экономические процессы.

Ключевые слова: малый бизнес, цепочка НДС, добровольная интеграция, фискальный эффект, налог с оборота, 
налоговый кредит, трёхсторонний эффект, индивидуальный предприниматель, самозанятое лицо.

Abstract. This article provides a quantitative assessment of the fiscal and economic efficiency of the mechanism for the 
voluntary integration of small business entities — individual entrepreneurs and self-employed persons — into the val-
ue-added tax (VAT) chain in Uzbekistan. The study analyses the three-sided effect of a voluntary transition from turnover 
tax to VAT and profit tax for the state budget, small business entities, and buyers. Based on 2025 data, the fiscal impact 
of the transition mechanism is calculated under three scenarios: conservative, moderate, and optimistic. The results indi-
cate the possibility of generating an additional fiscal effect of 1.0–2.8 trillion soums annually. A comparative analysis of 
the experience of the United Kingdom, India, and Kazakhstan confirms that the proposed mechanism is consistent with 
international practice and has practical significance for the broader integration of small businesses into formal economic 
processes.

Keywords: small business, VAT chain, voluntary integration, fiscal effect, turnover tax, tax credit, three-sided effect, indi-
vidual entrepreneur, self-employed person.

K I R I S H
Kichik biznes subyektlarini qo‘shilgan qiymat solig‘i zanjiriga integratsiyalash zamonaviy soliq siyosatining 

dolzarb yo‘nalishlaridan biri hisoblanadi. Jahon bankining 2024-yilgi tahlillariga ko‘ra, rivojlanayotgan 
mamlakatlarning aksariyatida QQS tushumlarining YaIMga nisbatan past bo‘lishining asosiy sabablaridan biri 
kichik biznesning undirish zanjiridan tashqarida qolishi bilan izohlanadi [1]. Iqtisodiy hamkorlik va taraqqiyot 
tashkiloti (OECD) ma’lumotlariga ko‘ra, kichik biznesni QQS zanjiriga to‘liq jalb etish C-samaradorlik 
koeffitsiyentini 0,10–0,18 punktga oshirishi mumkin [2].

O‘zbekistonda 2019-yildan boshlangan soliq islohotlari QQS to‘lovchilar sonining sezilarli darajada 
oshishiga xizmat qildi. 2025-yil 12-avgustdagi PQ-247-son qaror1 hamda 2025-yil 25-dekabrdagi O‘RQ-
1108-son Qonuni2 bilan 2026-yildan yakka tartibdagi tadbirkorlar va o‘zini o‘zi band qilgan shaxslar uchun 1 
foizli aylanma solig‘i joriy etildi. Mazkur islohot kichik biznes faoliyatini rasmiylashtirish, soliq ma’murchiligini 
soddalashtirish va tadbirkorlik muhitini yanada qulaylashtirishga qaratilgan muhim qadam hisoblanadi. 
Shu bilan birga, kichik biznes subyektlarining QQS zanjiridagi ishtirokini yanada kengaytirish, ularga QQS 
invoyslarini rasmiylashtirish, soliq kreditidan foydalanish hamda xaridorlar uchun soliq zanjirida uzluksizlikni 
ta’minlash imkoniyatlarini chuqurroq o‘rganish muhim ilmiy va amaliy ahamiyat kasb etadi.

Shu nuqtayi nazardan, kichik biznes subyektlari uchun QQS zanjiriga ixtiyoriy o‘tish mexanizmini ishlab 
chiqish va uning samaradorligini miqdoriy baholash dolzarb vazifa hisoblanadi. Bunday yondashuv davlat budjeti 
daromadlarini oshirish, kichik biznesning rasmiy iqtisodiy jarayonlardagi ishtirokini kengaytirish, xaridorlar 
uchun soliq krediti imkoniyatlarini kuchaytirish hamda soliq tizimining shaffofligini ta’minlashga xizmat qiladi.

Mazkur maqolaning maqsadi kichik biznes subyektlarini QQS zanjiriga ixtiyoriy integratsiyalash 
mexanizmining fiskal va iqtisodiy samaradorligini davlat, biznes va xaridor manfaatlari uyg‘unligi asosida 
miqdoriy baholash hamda xalqaro analoglar bilan qiyosiy tahlil qilishdan iborat. Tadqiqotda quyidagi asosiy 
savollar ko‘rib chiqiladi: birinchidan, ixtiyoriy o‘tish mexanizmi davlat budjetiga qanday qo‘shimcha fiskal samara 
beradi; ikkinchidan, QQS rejimiga o‘tish kichik biznes subyekti uchun qaysi iqtisodiy sharoitlarda foydali bo‘ladi; 
uchinchidan, xalqaro tajriba mazkur mexanizmning samarali ishlashi uchun qanday institutsional va iqtisodiy 
shart-sharoitlar zarurligini ko‘rsatadi.

M A V Z U G A  O I D  A D A B I Y O T L A R  S H A R H I
Kichik biznesni QQS zanjiriga integratsiyalash masalasi xalqaro iqtisodiy adabiyotda muhim ilmiy 

yo‘nalishlardan biri sifatida qaraladi. Bird va Gendron (2007) rivojlanayotgan mamlakatlarda kichik biznesni 
QQS tizimiga jalb etishning iqtisodiy mantiqini tahlil qilib, kaskad effektining kamayishi hamda raqobat 
tengligining ta’minlanishini asosiy afzalliklar sifatida ko‘rsatgan [3]. Ebrill va boshqalar (2001) “The Modern 
VAT” asarida kichik biznes uchun QQS ro‘yxatidan o‘tish chegarasi hamda ixtiyoriy ro‘yxatdan o‘tish tizimining 
nazariy asoslarini ishlab chiqqan [4].

Ixtiyoriy QQS ro‘yxatidan o‘tish bo‘yicha empirik tadqiqotlar ko‘plab mamlakatlar tajribasida amalga 
oshirilgan. Buyuk Britaniyada Inland Revenue (2004) tomonidan o‘tkazilgan tadqiqotda ixtiyoriy QQS 
ro‘yxatidan o‘tgan subyektlarning asosiy motivatsiyasi kiruvchi QQS kreditidan foydalanish ekani va bu holat 
ularning tijorat aloqalari kengayishiga xizmat qilishi asoslangan [5]. Hindistonda GST tizimi joriy etilgandan 
keyin o‘tkazilgan tahlil natijalariga ko‘ra, ixtiyoriy ro‘yxatdan o‘tish subyektlarning daromadi o‘rtacha 12–18 
foizga oshishiga ijobiy ta’sir ko‘rsatgani aniqlangan [6].

O‘zbekiston kontekstida kichik biznes va QQS munosabatlarini bevosita o‘rgangan tadqiqotlar bosqichma-
bosqich shakllanmoqda. Niyazmetov (2023) QQS bo‘shlig‘ini baholashda kichik biznes qamrovining 
yetarli darajada keng emasligini muhim omillardan biri sifatida aniqlagan [7]. Butayev (2025) kichik biznes 
subyektlarining QQS tizimiga munosabatini o‘rganib, ma’muriy yuk va axborot yetishmasligi ushbu jarayonda 
e’tibor qaratilishi lozim bo‘lgan asosiy jihatlar ekanini ko‘rsatgan [8]. Mazkur maqola ushbu tadqiqotlarni 
rivojlantirgan holda, ixtiyoriy o‘tish mexanizmining davlat, biznes subyekti va xaridor uchun yuzaga keltiradigan 
uch tomonlama fiskal hamda iqtisodiy samarasini miqdoriy jihatdan baholaydi.

T A D Q I Q O T  M E T O D O L O G I YA S I
Tadqiqotda uch bosqichli metodologik yondashuv qo‘llanildi. Birinchi bosqichda ixtiyoriy o‘tish mexanizmining 

uch tomonlama samarasi tahliliy model yordamida ishlab chiqildi. Bunda davlat budjeti uchun samara, biznes 
subyekti uchun samara va xaridor uchun samara alohida-alohida modellashtirildi. Ikkinchi bosqichda 2025-yil 

1	  Oʻzbekiston Respublikasi Prezidentining qarori, 12.08.2025 yildagi PQ-247-son https://lex.uz/uz/docs/-7681520 
2	  Oʻzbekiston Respublikasining Qonuni, 25.12.2025 yildagi O‘RQ-1108-son https://www.lex.uz/uz/docs/-7944527 

ma’lumotlari asosida mexanizmning fiskal ta’siri uchta ssenariy bo‘yicha hisoblandi. Ssenariylar subyektlarning 
o‘tish ulushiga ko‘ra farqlanadi: konservativ ssenariy — 5 foiz, o‘rtacha ssenariy — 10 foiz, optimistik ssenariy 
— 15 foiz. Uchinchi bosqichda xalqaro analoglar — Buyuk Britaniya, Hindiston va Qozog‘iston tajribasi bilan 
qiyosiy tahlil amalga oshirildi.

Biznes subyekti uchun iqtisodiy samarani baholashda quyidagi shartli hisob-kitob formulasi qo‘llanildi: sof 
iqtisodiy samara = kredit samarasi − qo‘shimcha ma’muriy xarajat − soliq farqi. Kredit samarasi kiruvchi 
xarajatlar bo‘yicha QQS kreditidan foydalanish imkoniyatini ifodalaydi. Qo‘shimcha ma’muriy xarajat hisobot 
yuritish va soliq ma’murchiligi bilan bog‘liq xarajatlarni aks ettiradi. Soliq farqi esa aylanma solig‘i va QQS 
bo‘yicha sof to‘lovlar o‘rtasidagi tafovutni bildiradi.

T A H L I L  V A  N A T I J A L A R
Ixtiyoriy o‘tish mexanizmining uch tomonlama samarasi. 
Ixtiyoriy o‘tish mexanizmining samarasi uch asosiy tomon — davlat, kichik biznes subyekti va xaridor 

manfaatlari kesimida namoyon bo‘ladi. Davlat budjeti uchun mazkur mexanizm qo‘shimcha QQS tushumlarini 
shakllantirish, kichik biznes operatsiyalari bo‘yicha soliq undirish zanjiri yaxlitligini ta’minlash hamda soliq 
intizomini mustahkamlash imkonini beradi. Biznes subyekti uchun esa kiruvchi QQS kreditidan foydalanish, 
yirik xaridorlar bilan ishlashda raqobatbardoshlikni oshirish va rasmiy moliyaviy tizimga yanada to‘liq 
integratsiyalashish imkoniyatlari yuzaga keladi. Xaridor, ya’ni QQS to‘lovchi yirik korxona uchun chiquvchi QQS 
bo‘yicha soliq kreditidan foydalanish, kaskad effektini kamaytirish va xarajatlarni optimallashtirish imkoniyati 
yaratiladi (1-jadval).

1-jadval
Ixtiyoriy o‘tish mexanizmining uch tomonlama samarasi3

Tomon Bevosita samara Bilvosita samara

Davlat budjeti Qo‘shimcha QQS tushumi — yiliga 1,0–2,8 trln 
so‘m

Soliq undirish zanjiri yaxlitligi ta’minlanadi; 
yashirin iqtisodiyot qisqaradi; 

C-samaradorlik oshadi

Biznes subyekti Kiruvchi QQS kreditidan foydalanish; xarajatlar 
kamayadi

Raqobatbardoshlik oshadi; yirik xaridorlarni 
jalb etish imkoniyati kengayadi; bank krediti 

olish imkoniyati yaxshilanadi
Xaridor, ya’ni 
yuridik shaxs

Chiquvchi QQS bo‘yicha soliq krediti — 12 foiz; 
soliq yuki kamayadi

Kaskad effekti kamayadi; narx shakllanishi 
optimallashadi; raqobat muhiti tenglashadi

Biznes subyekti uchun iqtisodiy samarani miqdoriy baholash. 
Ixtiyoriy o‘tishning biznes subyekti uchun iqtisodiy samaradorligini aniqlash maqsadida turli daromad 

darajasi va xarajatlar tarkibiga ega subyektlar bo‘yicha shartli hisob-kitob amalga oshirildi. Ushbu tahlilda 
kiruvchi xarajatlar tarkibidagi QQS ulushi eng muhim parametr sifatida qaraladi (2-jadval).

2-jadval
Ixtiyoriy o‘tishning iqtisodiy samarasi: turli daromad va xarajat tarkibida, mln so‘m4

Ko‘rsatkich 200 mln so‘m, 
30% kiruvchi

200 mln so‘m, 
60% kiruvchi

500 mln so‘m, 
40% kiruvchi

500 mln so‘m, 
70% kiruvchi

800 mln so‘m, 
50% kiruvchi

Aylanma solig‘i — 1% 2,0 2,0 5,0 5,0 8,0
Chiquvchi QQS — 12% 24,0 24,0 60,0 60,0 96,0

Kiruvchi QQS krediti −7,2 −14,4 −24,0 −42,0 −48,0
Foyda solig‘i — 15% 

foyda 21,0 18,0 45,0 37,5 60,0

Jami soliq yuki 37,8 27,6 81,0 55,5 108,0
Aylanma solig‘i va QQS 

farqi +35,8 +25,6 +76,0 +50,5 +100,0

Xaridorga kredit beriladi? Yo‘q — 0 Yo‘q — 0 Yo‘q — 0 Yo‘q — 0 Yo‘q — 0
QQS rejimida xaridor 

krediti 24,0 24,0 60,0 60,0 96,0

2-jadval tahlili muhim iqtisodiy qonuniyatni ko‘rsatadi: kiruvchi xarajatlar tarkibida QQS ulushi oshgani sari 
biznes subyekti uchun QQS rejimidagi sof soliq yuki nisbatan kamayib boradi. Masalan, 200 mln so‘m daromad 
va 60 foiz kiruvchi xarajat ulushi mavjud holatda jami soliq yuki 27,6 mln so‘mni tashkil etadi. Bu aylanma solig‘i 

3	  Muallif ishlanmasi.
4	  Muallifning shartli hisob-kitobi.

miqdoridan yuqori bo‘lsa-da, xaridor uchun 24,0 mln so‘mlik QQS krediti imkoniyatini yaratadi. Mazkur holat 
yirik xaridorlarni QQS to‘lovchi subyektlardan mahsulot yoki xizmat sotib olishga rag‘batlantiradi. Amaliyotda 
savdo va ishlab chiqarish tarmoqlarida kiruvchi xarajatlar ulushi 50–75 foiz atrofida bo‘lishi mumkinligi sababli 
ushbu toifadagi subyektlar uchun ixtiyoriy o‘tish iqtisodiy jihatdan istiqbolli yo‘nalish sifatida qaraladi.

Fiskal ta’sirni uch ssenariy bo‘yicha baholash. Mexanizmning davlat budjetiga ta’sirini baholash 
maqsadida 2025-yil ma’lumotlari asosida uchta ssenariy bo‘yicha fiskal hisob-kitob amalga oshirildi. Hisob-
kitoblarda QQS rejimiga o‘tadigan subyektlarning o‘rtacha yillik daromadi 400–500 mln so‘m, kiruvchi xarajatlar 
ulushi esa 50 foiz deb qabul qilindi (3-jadval).

3-jadval
Ixtiyoriy o‘tish mexanizmining fiskal ta’sirini baholash, 2025-yil asosida5

Parametr Konservativ ssenariy 
— 5%

O‘rtacha ssenariy — 
10%

Optimistik ssenariy 
— 15%

O‘tish uchun maqsadli subyektlar, 
jami 5,76 mln ~288 000 ~576 000 ~864 000

O‘tuvchi subyektlar soni ~14 400 ~57 600 ~129 600
O‘rtacha yillik sof QQS to‘lovi, mln 

so‘m 70–100 70–100 70–100

Qo‘shimcha QQS tushumi, mlrd so‘m 1 008–1 440 4 032–5 760 9 072–12 960
Yo‘qotilgan aylanma solig‘i, mlrd so‘m −86 −345 −778

Sof fiskal samara, mlrd so‘m 922–1 354 3 687–5 415 8 294–12 182
Bilvosita samara — zanjir yaxlitligi Past O‘rtacha Yuqori

Xalqaro tajriba va qiyosiy tahlil. 
Ixtiyoriy QQS ro‘yxatidan o‘tish tizimi bir qator mamlakatlarda samarali qo‘llanilmoqda. Buyuk Britaniyada 

soliqqa tortiladigan aylanma chegarasi 90 000 funt sterlingdan past bo‘lgan subyektlar ixtiyoriy ravishda QQS 
ro‘yxatidan o‘tish imkoniyatiga ega. Ushbu mexanizm subyektlar soni va daromadlar bo‘yicha monitoringni 
kuchaytirish orqali qo‘shimcha fiskal samarani shakllantirishga xizmat qilmoqda [5]. Hindistonning GST tizimida 
ixtiyoriy ro‘yxatdan o‘tish imkoniyati 2017-yildan joriy etilgan bo‘lib, 2023-yilga qadar 1,2 mln dan ortiq subyekt 
ixtiyoriy ravishda ro‘yxatdan o‘tgan [6]. Qozog‘istonda esa 2026-yildan QQS ro‘yxatidan o‘tish chegarasining 
20 000 MCI dan 10 000 MCI gacha pasaytirilishi ixtiyoriy integratsiya mexanizmini yanada faollashtirishga 
xizmat qilmoqda (4-jadval).

4-jadval
Ixtiyoriy QQS ro‘yxatidan o‘tish: xalqaro tajriba va O‘zbekiston bilan qiyoslash6

Mamlakat Chegara — ixtiyoriy 
tartib Ixtiyoriy to‘lovchilar Asosiy saboq

Buyuk Britaniya 90 000 funt 
sterlinggacha ~300 ming Ro‘yxatdan o‘tish tartibining soddaligi va 

soliq krediti rag‘batining kuchliligi

Hindiston 40 lakh rupiygacha 1,2 mln dan ortiq Raqamli tizim ixtiyoriy o‘tishni 
osonlashtiradi

Qozog‘iston 10 000 MCI dan Kengayib bormoqda Chegaraning pasaytirilishi integratsiyani 
jadallashtiradi

O‘zbekiston — taklif 1 mlrd so‘mgacha Potensial 288–864 
ming

Ixtiyoriy o‘tish tartibini Soliq kodeksiga 
kiritish maqsadga muvofiq

Tadqiqot natijalari ixtiyoriy o‘tish mexanizmining O‘zbekiston uchun ham fiskal, ham iqtisodiy jihatdan 
maqsadga muvofiq ekanini ko‘rsatadi. O‘rtacha ssenariyda yillik 3,7–5,4 trln so‘m qo‘shimcha sof fiskal samara 
2025-yilgi budjet taqchilligining 39,4 trln so‘mlik hajmiga nisbatan taxminan 9–14 foizini qoplash imkonini 
beradi. Bilvosita samara — soliq undirish zanjiri yaxlitligining ta’minlanishi va yashirin iqtisodiyotning qisqarishi 
— ushbu ko‘rsatkichning yanada ortishiga xizmat qilishi mumkin.

Buyuk Britaniya va Hindiston tajribasi shuni ko‘rsatadiki, ixtiyoriy o‘tish mexanizmining muvaffaqiyati uchta 
asosiy shart-sharoitga bog‘liq. Birinchidan, o‘tish tartibi oddiy va aniq bo‘lishi zarur. O‘zbekiston sharoitida bu 
Soliq kodeksiga maxsus modda kiritish orqali ta’minlanishi mumkin. Ikkinchidan, raqamli infratuzilma tayyor 
bo‘lishi lozim. Bu borada mamlakatda e-invoys tizimining mavjudligi muhim amaliy asos bo‘lib xizmat qiladi. 
Uchinchidan, subyektlar ixtiyoriy o‘tishning iqtisodiy foydasi haqida yetarli darajada xabardor bo‘lishi zarur. 
Bunda axborot kampaniyalari va maxsus hisob-kitob kalkulyatorlari muhim ahamiyat kasb etadi.

5	  Muallif hisob-kitoblari.
6	  OECD (2024), HMRC (2023), GST Council India (2023), Qozog‘iston Moliya vazirligi (2025) ma’lumotlari asosida muallif 

tomonidan tuzilgan.

Muhim jihatlardan biri shundaki, tadqiqotda hisoblangan fiskal samara o‘rtacha ssenariyda 3,7–5,4 trln 
so‘mni tashkil etishi mumkin. Mazkur hisob-kitoblar subyektlar soni 5,76 mln va o‘tish ulushi 10 foiz deb qabul 
qilingan taxminlarga asoslanadi. Amaliyotda haqiqiy o‘tish ulushi birinchi yilda 2–3 foiz atrofida bo‘lishi ehtimoli 
mavjud bo‘lib, bu konservativ ssenariyga yaqin natijani beradi. Shu sababli tadqiqotning asosiy xulosasi 
shundan iboratki, mazkur mexanizm fiskal jihatdan ijobiy samara berish salohiyatiga ega bo‘lib, bilvosita 
rag‘batlar orqali biznes subyektlari uchun ham iqtisodiy manfaat yaratadi.

X U L O S A  V A  T A K L I F L A R
Olib borilgan tadqiqot asosida quyidagi asosiy xulosalar shakllantirildi.
Kichik biznes subyektlarini QQS zanjiriga ixtiyoriy integratsiyalash mexanizmi davlat, biznes va xaridor 

manfaatlari kesimida uch tomonlama ijobiy samara yaratadi. Davlat uchun qo‘shimcha fiskal tushum va soliq 
zanjiri yaxlitligi, biznes uchun kiruvchi QQS kreditidan foydalanish va raqobatbardoshlikning oshishi, xaridor 
uchun esa kaskad effektining kamayishi asosiy samaralar sifatida namoyon bo‘ladi.

Kiruvchi xarajatlar tarkibida QQS ulushi 50–60 foizdan oshgan kichik biznes subyektlari uchun QQS 
rejimiga ixtiyoriy o‘tish iqtisodiy jihatdan istiqbolli yo‘nalish hisoblanadi. Bunday holatda soliq yuki nisbatan 
optimallashadi va biznes subyektining yirik xaridorlar bilan ishlash imkoniyatlari kengayadi.

O‘rtacha ssenariyda, ya’ni subyektlarning 10 foizi QQS rejimiga ixtiyoriy o‘tganda, yiliga 3,7–5,4 trln so‘m 
miqdorida sof fiskal samara shakllanishi mumkin. Bu 2025-yilgi budjet taqchilligining taxminan 9–14 foizini 
qoplash imkonini beradi.

Buyuk Britaniya, Hindiston va Qozog‘iston tajribasi ixtiyoriy o‘tish mexanizmining muvaffaqiyatli ishlashi 
uchun uchta muhim shart mavjudligini ko‘rsatadi: ro‘yxatdan o‘tish tartibining soddaligi, raqamli infratuzilmaning 
tayyorligi va subyektlar uchun axborot-tushuntirish ishlarining samarali tashkil etilishi.

Mazkur mexanizmni amaliyotga tatbiq etish uchun Soliq kodeksiga ixtiyoriy o‘tish tartibini belgilovchi 
alohida norma kiritish, my.soliq.uz platformasida maxsus hisob-kitob kalkulyatorini ishlab chiqish hamda 
birinchi yil uchun soddalashtirilgan QQS hisobotini joriy etish maqsadga muvofiq hisoblanadi.

